
ኦይትምስባብ ጳውሎስታ ክታ
ገላትያ ኤድንከስካንታ

አርድንታ
የሱሰታ አቅስንጎካ ኬዝድንዳ ክላ ኬዘንታ ቃለና ካሪ

ሙደናር ሳባክመሮ አይሁድ ማታክባብ ኤድንከስ አመነሮ
ኬት Ꮊፈርሳንከካ “ክርስቶሰም አሜንድባብከስ ማትካንታ
ኤና እሪ ሙሴታ ህግን ቦድ ዝግዝዶ ዝግሳዮ?” ጋይድን
ኦይስነረ አምሴ፥ ሮማ ባንችና ገችዝድን ቶክም እስያ ፍጨናር
ዶቅድን ገላትያ ፍጨናር Ꮊክ Ꮊክ አሜንድባብከስታ ዎክያር
“ኤድ ሳብታ እር ጭልምድንግንዳ ይሱሰካ አመንም Ꮊክ
ማታክናና ሙሳ ጎከረ እምምሳን ህግን ቦድ ዝግዝዴ” ጋይንተካ
ጳውሎሰም ግርድን ኤድንከስ ዶቅደኬ።
ጳውሎስ ኮም ክቴንም ገላትያ ኤድንከስካንታ ክት ጻፍሳንዳ

ኮትኮ ኤስስንካ ታንትምሳን ኤድንከስ ዶፈን አመንንደርኬ
ክርስቶሳር አሜንሶ ዶቅንተናር ጎርስካንቴ፥ ጳውሎስ የሱስ
ክርስቶሰታ ኦይትምስባብ ማትንተን መያ ማስካ ኬዘንም
ዶምዴ። ክት ኦይትምስባብ ማድንግንዳ ኤልስባብ ሳብ ዳት
ኤድ ማታክንደትምኬ ክታ ኦይትምነረ አይሁድ ማታክን
ኤድንከዝደር ማቻንደትም መየካ ኬዝዴ፥ በእንታ የድንከሳር
ክርስቶሳር አሜንሶ ዶቅድን ዶቅንተና የሱሰም አሜንሶ
Ꮊፈርድን ሶልመናርንካ ዉድንዳ ማትንተን መያ ማዝዴ።
ማጻፍን ኮትኮታ ሙዳ የድንተና
አርድንታ (1፡1-10)
ጳውሎስታ ኦይትምስባብ ማትንተንታ ገችታ ኤረና (1፡11—
2፡21)

ሳብታ ዉች እምንተንታ ክላ ኬዘና (3፡1—4፡31)
ክርስቶሳር ማትሶ ዉች ዶቅንተንኬ አሜንካ (5፡1—6፡10)
በእንታ (6፡11-18)

ኦይትምስባብ ጳውሎሰታ ክታ ገላትያ ኤድንከስካንታ
1 ኤድንከዘንካ ናንከረ ኤድጎካ ኦይትምሳንዳ ማታክናና፥

የሱስ ክርስቶሰም ደእናርንካ አምስስባብ ሳብባበንጎካ
ኦይትምስባብ እ ጳውሎስዘንካ፥

2 እንከረ ክክን ዶቅድባብ እስመንከስ ሙደንዘንካ ገላትያር
Ꮊክ Ꮊክ ምክስ ኤሄንከስካንታ፥

3 ዎንታ ባበን ሳብንዘንካ፥ ዎንታ ጮይስን የሱስ
ክርስቶስዘንካ ዉች ክታ እምንተንከ ሳራትቸና የካንታ ማታ።

4 ዎንታ ጮይስንግንደከኬ ዎንታ ባቤን ሳብታ ገቅርንግንዳ፥
ኮ ፍጨዘን ዶቅድን ዳቅልንዘንካ ዎም አቅስካንታ ዎንታ
ጎመንጎካ ይንታ ማተንም ስክስት እምሴ።

5 ስለንክንደትዘንካ ስለንካ የለልታ ሳብካንታ ቦንቻ ማታ!
አምንኤ።

ክላ ኬዘና ዋልቄ
6 ክርስቶሰታ ዉች እምንተንካ የም ኤልስባብ ክትም ዛቅሰቶ

አብ ክላ ኬዘንደር ኮግንደካ ጭጭሰቶ የንታ ማትና እም
በርእስዝዴ።

7 ዶፈን ማቼ አብ ክላ ኬዛ ካዬ። ማችንከረ የም
ዳንድምዝድባብከስኬ ክርስቶሰታ ክላ ኬዘንም ዎፍስካንታ
ጉርድባብ ዋልቃ ዋልቃ ኤድንከስ ዶቅደኬ።

8 ማታጋካ ዳት ዎታ ማቼረ፥ ጭላር ክታይንች ዎራ፥ የካንታ
ከዘርሳን ክላ ኬዘናርንካ Ꮊክ ክላ ኬዘንም የካንታ ሳባግድባብ
ኖ ባድምስባብ ማታጋካ!

9 እርምሶ ዎ ጋይሳንግንዳ ታየረ ጉጅስቶ ጋይድቴ፥ Ꮊየረ የ
ኤሰርሳንደትዘንካ አብ Ꮊክ ክላ ኬዘን የካንታ ሳባግድባብ፥ ኖ
ስለንክንደታ ባድምስባብ ማታ!

10 ታ እም ኡርሜ ጋይድንግንዳ እ ዝግድንዳ ኤታዝንኮ
ሳብዘንኮ? አና እ ጉርድንዳ ኤድም ጉርምስካንቶ?
ኤድም ጉርምስካንታ እ ጉርድንዳ ናና፥ ክርስቶሰታ ፍክስንባብ
ማተራክት ዶቆ።

ጳውሎሰታ ሳብካ ኤልምና
11 እስታ እስመንከስኬ ምቺነንከሶ! የካንታ እ ሳባክሳን ክላ

ኬዘን ኤድ ፍክሳንዳ ማታክንደትም የ ኤስተርንግንዳ ዝግድቴ።
12 ኮም ክላ ኬዘን ኤድ Ꮊየንዘንከረ ተያክቴ፥ አነረ
Ꮊየንዘንከረ ኤሳክቴ፥ ስግስሰረ የሱስ ክርስቶስ እካንታ መያ
ማስስንካ ተያቴ።

13 እርምሰረ አይሁድንታ አሜንካ Ꮊስግንዳ እ ዶቅሳናንከረ፥
አመንድ ባብከስም Ꮊስግንዳ አንድሪ ከትም ዳየርቶ ካይስ
ካንተረ Ꮊስግንዳ እ ጉርሳናንከረ የታ ኤሰርተቴ።

1:13 ኦይት. ፍ. 8፡3፤ 22፡4-5፤ 26፡9-11።

14 እስታ ስለናር ዶቅድባብ በድ አይሁድንከዘንካ ስግ
አይሁድንከስታ አሜንካ ስግድባብ Ꮊቃቴ፥ ባበንከስታ
ዎገንካንተረ አንድሪ ቀምዝድ Ꮊቃቴ።

15 ኬዛርንካ ማቼ፥ እስታ እንደንታ ሳቅምናርንካ የድሶ እም
ፋስ ባብከ ይንታ ዉች እምንተንካ ኤልስባብ ሳብዬ።

16 አይሁድ ማታክባብከስታ ዎክያር ክትካንታ እ
ሳባግድንግንዳ ሳብ ይንታ ይንችንም እንካ መይምስካንታ ይ
ሶልምሳንደትካ Ꮊየንከረ ክክን ኖ ዞርማክዬ።

17 እስታ እሪ ኦይትምስባብከዝደር የሩሳሌም ካተመናረረ
ዉታክቴ፥ ኬዛርንካ ማቼ ሳነካ አረብ ፍጫር አይሳቴ፥ ኮታ
ቡረረ ደማስቃር ማቻቴ።

18 ኮታርከረ ማከን ስለታ ቡር፥ ጴጥሮሰም Ꮊፍካንተኬ
ክትካ ኬዝምካንታ የሩሳሌም ካተመናር ዉተድቴ፥ ክትካ ክክነረ
ታሜከ ዶንቅ ሰጫ ዶቅስቴ።

19 ኬዛርንካ ማቼ ጮይስ የሱሰታ እስመን ያይቆብዘንካ አብ
ኦይትምስባብከሳርንካ Ꮊየንመረ ሰዳክቴ።

20 የካንታ እ ጻብድናር ሳብታ እሪ ማልት ኮት ማታይንደትም
ዳቅስስቶ የክንታ ኬዝድቴ።

21 ኮታ ቡር ሶርያ ፍጨናርኬ ኪልቅያ ፍጨናር አይሳቴ።
22 ክርስቶስካ አሜንድባብከስ ይሁዳ ፍጨናር ዶቅድባብ ኮታ

ኤና እሪ እም ሰድሶ ኤዝዳከኬ።
23 ከታ ማቼ፥ “እርምሶ ዎም ዳያᎺቅባብ ኤችና፥ ኮታ ኤና

እሪ ካይስካንታ ይ ዝጋᎺእቃን አሜንንም ኖ ሳባካ ዶቅዴ”
ጋይድንደትም ኬዘንም ኤሰርድ Ꮊቀኬ፥

24 እ ጳውሎስ ጎከረ ሳብም ቦንቸሮ Ꮊቀኬ።

2
ጳውሎስም ኦይትምስባብከስታ ሞከና

1 ታመኬ ኦይድ ስለታ ቡረረ አነታ ኦስ የሩሳሌም ካተመናር
ዉተድቴ። ኮትኮᎺይካ ባርናባሰካ ክክን ቲቶከረ የካ አይሳቴ።

2 እ ኦስ አይሳንደረ ሳብ እካንታ መያ ማስሳንዘንካ አምሳንዴ።
ኮታ ኤና እሪ እፍክሳንደረ ማታ ታ እ ፍግዝድንዳ ዉች ማትሶ
ነጋይንግንዳ ጋይንተካ አይሁድ ማታክባብከስካንታ እሳባግድን

1:14 ኦይት. ፍ. 22፡3። 1:16 ኦይት. ፍ. 9፡3-6፤ 22፡6-10፤ 26፡13-18።
1:18 ኦይት. ፍ. 9፡26-30። 2:1 ኦይት. ፍ. 11፡30፤ 15፡2።

ክላ ኬዘንም አንድር ማትሶ ዶቅድባብ ጎርዝድባብከስካንታ
Ꮊክ ኤስምሳቴ።

3 እንካ ክክን Ꮊቅባብ ቲቶ ዎራ ግርክ ፍጫ ኤድ ማችንከሬ፥
ሶለንም ክት ተቸርድን ግንዳ ጋያከኬ።

4 ኬዛርንካ ማቼ ዋልቃ ዋልቃ ካርከን ከዝድባብ
እስመንንከስ ክርስቶስ የሱሳር ዎ Ꮊፍሳን ባዛካይሳ ዶቅንትን
ጰጫካንተኬ አይላ ዎም ማስካንታ ፈንክ ዎንደር ላጵሶ ከታ
አርድንተንጎኬ።

5 ከትኬና ኤድንከስካንታ ዋልቃዱት ዎራ ቆልማኮቴ። ኮካንታ
ክላ ኬዘንታ ዶፈንና የንካ ክክን ዳቅሶ ዶቅድንግንዴ።

6 ከታኬና ጎርስንባብከስም ካምሶ Ꮊፈርድን ኤድንከስታ
ኤደትቸንጎካ እም ማእሳዬ፥ ሳብ ኤታ ባለን ሰድሶ ኦስናዬ፥
ከታከነረ ኤድንከስ እስታ ክተንዘን ኬት ጉጅሳንዳ ር ካዬ።

7 ኬዛር ማቼ ጴጥሮስ አይሁድን ከስካንታ ክላ ኬዘን ክት
ኬዝድንግንዳ ዋደ ጋይሶ ክትካንታ እምምሳንከካ፥ እተረ አይሁድ
ማታክባብከስካንታ ክላ ኬዘን እ ኬዝድንግንዳ ዋደ ጋይሶ
እካንታ እምምሳንደትም ገቀርሰኬ።

8 ጴጥሮስ አይሁድንከስካንታ ኦይትምስባብ ማትሶ
ክት ፍግዝድንግንዳ ይስስባብ ሳብ፥ እተረ አይሁድ
ማታክባብከስካንታ ኦይትምስባብ ማትስቶ እ ፍግዝድንግንዳ
ሳብ እም ማስቴ።

9 ኤሄታ ቱስግንዳ ፋይድምድባብከስ ያይቆብ፥ ጴጥሮስኬ
ዮሀንሰካ እካንታ እምምሳን እምንተን ኬታ ይ ኤሳንደትካ፥
ኬታ ይንታ ዋልቃትቼን ሰችካንታ እካንተኬ ባርነባስካንታ ኬታ
ይንታ ምዝ አንን እምስንካ የድምሶቴ። ኮታዘንከረ ዎታ ኦስ
አይሁድ ማታክባብከዝደር፥ ከተረ አና ኦስ አይሁድንከዝደር
አይድንግንዳ ኤእሰኬ።

10 ዳቅስሶ ዋደ ዎም ከት ጋይሳንደና ሪካየንባብከስካንታ
ዎንታ ገቅርን ዎዛቅዳክንግንዴ። እተረ ኮትኮም ይይካንታ አንግር
እስታ ዶቅዴ።

ጳውሎስ ጴጥሮሰም ዋጭና
11 ጴጥሮስ አንጾክያ ካተመናር ክት Ꮊዳንደትካ፥ መየካ

ኮትርሶ ክት Ꮊቃንካንታ መየካ ክትም ዋጫቴ።
12 ዋልቃ ዋልቃ ኤድንከስ ያይቆብታ ላማርንካ ኬት
Ꮊተርንደታ እሪ አይሁድ ማታክባብከስካ የካ ኖ እጅድ Ꮊቄ፥

ኬት Ꮊዳንደታ ቡር ይንታ ሶለንም ተቸርስባብከስካንታ ጳስሶ
አይሁድ ማታክባብከዘንካ ቡደካ ኖ ዶልእ የጄ።

13 ዋልቃ ዋልቃ አይሁድንከስታ ኮችናርንካ ማችባብ
አሜንድባብከስ ዎራ ጴጥሮስታ አፈታ ገስንካ ጎርስምሰኬ፥
ባርናባስ ዎራ ነጋክ ዶቆ ክታ አፈንታ ገስንካ ጎርስምሴ።

14 ኬታ ፍክስና ክላ ኬዘንታ ዶፈንንግንዳ ማታክንደትም
እ ኤሳንደትካ፥ አንጾክያ ካተመናር ዶቅድን አመንድባብከስ
ሙደንታ እሪ ጴጥሮስም፥ “የና አይሁድ ማትሶ ዶቅደዮ፥ አይሁድ
ማታክባብከስታ ዎገናር ዳት አይሁድንከስታ ዎገናር ዶቅዳካዬ፥
ይና አይሁድ ማታክባብከስታ ዎገንም ኬት ጎርስምድንግንዳ
Ꮊስግንደስ ከትም ማእዝዳ?” ክትም ጋይሳቴ።

15 ዎታ ዎንታ አጥርንካ አይሁዶት ዳት፥ አይሁድ ማታክባብ
ጎመንባብከስግንዳ ካዮቴ።

16 ኤድ የሱስ ክርስቶሰካ አሜንካ ዳት፥ ህግን ካርስንተካ
ሳብታ እሪ ጎማ ካይሰንባብ ማትካንታ ማታይንደትም ኤዝዶቴ።
ኮካንታ ህግን ካርስንተካ ማታክናና፥ ክርስቶሰካ አሜንምሶ
ሳብታ እሪ ጎማ ካየንባብ ማትሶ ክርስቶስ የሱሳር አመንቶቴ።
ህግንም ካርስንተካ Ꮊየነረ ሳብታ እሪ ጎማ ካየንባብ ማታዬ።

17 ክርስቶሰካ አሜንሶ ጎማ ካይሳ ሳብታ እሪ ማትካንታ
ዎ ዝግድንካ፥ ዎታ ዎንታ ማታርንካ ጎመንባብከስ ማትሶ ዎ
Ꮊፈርዴ፥ ይና ክርስቶስ ጎማ ዳልጋባብ ይዶ? ቦድሶ ይያዬ!

18 እ ዉልእሳንደትም ህግንታ ዎገንም ማስትቶ እ ይድንዳ
ማቼ ህግንም እ ቃላዶቅድባብ ማትንተን እታ እስታ ማታርንካ
ኤዝድቴ።

19 ሳብካንታ እ ዶቅተርንግንዳ ህግን ካርስንተካ ህግንካንታ
ደእትቴ።

20 ክርስቶሰካ የካ እ ሮከርሳንደትከካ ደእትቴ። ይና ኮዘንካ
እታ እስታ ማታ ካንታ ዶቃይቴ። ኬዛርንካ ማቼ ክርስቶስ
እስታ ዋሪ ዶቅተሬ። ታየረ ዋሄካ እ ዶቅድን ዶቅንትና እም
ሶልምስባባርኬ እካንታ ጋይሶ ይንታ ማተን ስክስት እምስባብ
ሳብታ ይንችንዘን እስታ ዶቅድን አሜንኬ።

21 ሳብታ ዉች እምንተን እታ ቶክሳይቴ፥ ጎማ ካይሳ ሳብታ
እር ማትና ህግንጎካ Ꮊፈርድንዳ ማቼ፥ ክርስቶስ ዉችኩን ደእሴ
ጋይንት ዳት!

3
ጭለትቼና Ꮊፈርድንዳ ክርስቶስካ አሜንምኬ

1 የታ ገላትያ ፍጨናር ዶቅድን ዳቻ ኤድንከሶ! ይና
ዶፈንንካንታ የ ክትምዳክንግንዳ የንዘን Ꮊይ ናይሳሬ? የሱስ
ክርስቶስ ሮከርሳንግንዳ ማትሶ የንታ እሪጎካ መየካ ምስል
ማታዶቆ።

2 የንደርካ ዋልቃ ሪ Ꮊክ ኤስካንታ ዝግድቴ፥ አያንንም የ
ተያንዳ ህግንም ካርስንተኮ አና ክላ ኬዘንም ኤስርሶ አመንኮ?

3 ኮከካ የታ ገቀርዳክባቦ? አያንካ የድሰቶ ኤታ ገቅርግንዳ
ቦድካንታ ጉርደቴ?

4 ገታ ዉች ማዳክ ሪይታ ማቼ፥ ኮከካ ክላ ኬዘንጎካ ማጠንም
የ ተያንዳ ዉች ኩኖ?

5 ሳብ ይንታ አያንንም እምድንዳ፥ የንደር አተንም ፍግዝድንዳ
ህግንም የ ካርሳንኦሎ አና የ ኤሰርሳንደትም አሜንሳንካንቶ?

6 ይና አብራሀመም የ ገቅርኔ፥ “ኖ ሳብም አሜንሴ፥
ጭለትቼረ ማትሶ ክትካንታ ፋይድምሴ”።

7 ይና ኬና አመንድባብከስ አብረሀመታ ይንች ኬት
ማቻንደትም ኤስከቴ።

8 ጭል ማጻፍነረ፥ ሳብ አይሁድ ማታክባብከስም አሜንካ
ኬትም ጭልዝድንደትም እሪምሶ ሰድሶ፥ “ዎርሰነረ የስካ
አንጅምዴ” ጋይንተካ ክላ ኬዘንም አብራሀማካንታ እሪምሶ
ኤስምሴ።

9 ኮካንታ አሜንካ ማችባብከስ፥ አሜንካ ማችባብ ኤችን
አብራሀመካ ክክን አንጅምስባብከሰኬ።

10 ህግን ካርስንተካ አመንድባብከስ ሙደና ባድምተኬ፥
“ህግ ማጻፍንከሳር ጻፍምሳንደትም ሙዳ ይዳክባብ
ባድምስባቤ” ጋይምሶ ጭል ማጻፍናር ጻፍምቴ።

11 “ጭልምስባብ አሜንካ ዶቅዴ” ጋይምሳንጎካ፥ Ꮊየነረ
ሳብታ እሪ ሙሴታ ህግንካ ኤድ ጭልምዳክንዳ መዬ።

12 ህግነረ አሜንታ ዘን ዎእሳንዳ ካዬ፥ ኮትኮግንደረ “ኤድ
ህግካ ዶቅካንታ ማድንዳ ህግንታ ክተንም ሙዳ ቦድንኬ”
ጋይምሶ ጻፍምቴ።

3:6 ፋይ. 15፡6፤ ሮማ 4፡3። 3:7 ሮማ 4፡16። 3:8 ፋይ. 12፡3።

13 “Ꮊቀዘን ሮከርድባብ ሙደና ባድምስባቤ” ጋይምሶ
ጻፍምሳንኦል፥ ክርስቶስ ዎካንታ ባድምስባብ ማትሶ ህግና
ዎንዘን ተይᎺድን ባድንዘንካ ዎም ቆት ተዬ።

14 አብራሀም ካንታ እምምሳንዳ አንጀና፥ ክርስቶስ የሱሰካ
አይሁድ ማታክባብከስካንታ የልድንግንዳ ዎም ቆት ተዬ፥ ኮነረ
አሜንካ አያንንታ ጉርምን ዎ ተይድንግንዴ።

ሙሴታ ህግንኬ Ꮊድን ጉርም ቃለንካ
15 እስታ እስመንከስኬ ምችነንከሶ! ኤድ ሙዳᎺይካ ይድን

መጤንግንዳ ካምስ ማስስቶ እ ኬዛ፥ ኤታ ጫቃ ዎራ ዋልቃዱት
ጭልምሳን ቡር Ꮊየነረ ነግስካንታ አነረ ኮታዘን ጉጃካንታ
ማዳክዬ፥ ናኮና Ꮊድን ጉርምነረ ኮግንዴ።

16 ጉርምንተረ ቃለና ኬዝምሳንዳ አብራሀም ካንተከ
ክታ ሱሰንካንታ Ꮊቄ፥ ጭል ማጻፍና በድ ኤድካንታ
ከዝምድንግንዳ፥ “ክታ ሱሰንከስካንታ” ጋያዬ፥ ኬዛርንካ ማቸ
ዋልቃ ኤችካንታ ከዝምድንግንዳ፥ “የስታ ሱሰንካንተረ” ጋይዴ፥
ኖየረ ክርስቶስዬ።

17 ይና እ ጋይድንዳ ኩኔ፥ ኦይድ ጸተኬ ቦንደኬ ታማ ስለታ
ቡሪ እምምሳን ህግና፥ እርምሶ ሳብካ ዳቅሳንደት ጫቀን ዉልእሶ
Ꮊድን ጉርምንታ ቃለንም ነግሳዬ።

18 ባእንም ተይና ህግካ ማደስናና፥ Ꮊድን ጉርም ቃለንካ
ማተራክዶቆ፥ ሳብ ማቼ Ꮊድን ጉርም ቃለንጎካ አብረሀምካንታ
እምቴ።

19 ይና ህግና እምምሳንደና Ꮊረተረ? ህግና ጉጅምሳንዳ
አብረሀምካንታ ጉርምካ እምምስባብ ይንችና Ꮊተርን የለልታ
ዳቅል ፍክስና Ꮊራ ኮትናንከረ ሰችካንቴ፥ ህግና Ꮊዳንዳ
ሳብተኬ ኤተካ ዎክናርንባብ ኤችንካንታ ክታይንችካ ኬዝምሴ።

20 ማችንከረ ዎክናርንባብ ዋልቃባብካንታ Ꮊክ ጋይሶ
ዎእስባብ ካዬ፥ ሳብ ማቼ ዋልቄ።

ሙሴታ ህግና Ꮊረታ እምምሳናንካ
21 ኮናና ህግና ሳብታ ጉርም ቃለን ግርድንዶ? ቦድሶ

ኩን ካዬ፥ ህግና እምምሳንደና ዶቅድንደትም Ꮊፍስስካንታ
ማደስናና፥ ዶፈንከረ ጭለትቼና ህግንጎካ Ꮊፈርተር ዶቆ።

22 ጭል ማጻፍና ማቼ ፍጫ ሙደና ጎመታ ጎይያር
ቆልምሳንደትም ኤስምዝዴ፥ ኮነረ የሱስ ክርስቶስካ አሜንምካ

3:13 ካሪ. 21፡23። 3:16 ፋይ. 12፡7። 3:18 ሮማ 4፡14።



ገላትያ 3:23 viii ገላትያ 4:5

Ꮊድን ጉርም ቃለን አሜንድባብከስ ሙደንካንታ እምምድን
ግንዴ።

23 ኮና አሜንና Ꮊተርንደታ እሪ ሙሴታ ህግንጎካ ዞከርስባብ
ማትሶ Ꮊቆቴ፥ ናኮና አሜንና Ꮊፈርተርን የለልታ ዎንታዘን
ዝጭምስንካ Ꮊቆቴ።

24 ኮካንታ አመንንካ ዎ ጭልምድንግንዳ ሙሴታ ህግና ኦስ
ክርስቶሰደር ዎም ጋጵስንዳ ማቸ።

25 ታ ማቼ ናኮና አሜንና Ꮊዳንጎካ፥ ይና ኮዘንካ ሙሴታ
ህግና ጋጵስንደታ ጎይያር ካዮቴ።

ሳብታ ይንችና
26 የታ ሙደነረ ክርስቶስ የሱሰካ አሜንካ ሳብታ ይንቸቴ።
27 ክርስቶሰካ ክክን ዋልቃ የ ማተርንግንዳ የታ

ስኤርስባብከስ ሙደና ክርስቶሰም ቆበርተቴ።
28 አይሁድንተኬ ግርክንታ፥ አይለተኬ ማታቆልስባብታ፥

አⷝነንተኬ ማነታ ዎክያር ፋስም ካዬ፥ የታ ሙደነረ ክርስቶስ
የሱሳር ዋልቀቴ።

29 ይና ክርስቶስታ የ ማቻንካ የታ አብራሀመታ ሱሰቴ። Ꮊድን
ጉርም ቃለንግንደረ ባእንም ተይድባበቴ።

4
ዎታ ሳብታ ይንችንከሰ

1 ታየረ እ ጋይድንዳ ኮኔ፥ ባእንም ተይድባብ ይንችና አክ ኡላ
ማትሶ ዶቅድዮ ሪን ሙደንታ ማታቆልስባብ ይ ማችንከረ ዎራ
አይለዘንካ Ꮊረከረ ኖ ስጋዬ።

2 ኬዛርንካ ማቼ ባቤና ክትካንታ ጋይሳን ሰጨና የልተርን
የለልታ ጋጵስንባብከስተኬ እችስንባብከስታ ኖ ጎያሬ።

3 ኮትኮግንደረ ዎታ አያናርጎካ ኡላግንዳ ዎ Ꮊቃንደትካ
ፍጫሙደንታ ዎገንታ ጎያር ማትንተካ አይላትቻር ቆልምሶ
Ꮊቆቴ።

4 ኬዛር ማቼ ሳብ ጋይሳን ስለና የልሳንደትካ፥ ሳብ ማነዘንካ
አጥርምስባብም፥ ሙሴታ ህግንካ ክትምድባብ ይንታ ይንችን
ዎካንታ ኦይቼ።

5 ኮነረ ይይምሳንዳ ሳብታ ይንች ዎ ማተርንግንዳ ሙሴታ
ህግን ክትመሮ ዶቅድባብከስም ቆትማ ካንቴ።

6 ይንቼረ የ ማቻን ኦል ሳብም፥ “ባቦ እስታ ባቤኖ” ጋይሶ
ፍብድን ይንታ ይንችንታ አያንን ዎንታ ቡዳር ኦይቼ።

7 ኮካንታ ኮዘንካ ፈንክ ክታ ይንች ዳት አይላ ካየዬ፥ ይንቼረ
ክታ የስ ማቻንኦል፥ ሳብ ባእንም የስ ተይድንግንዳ ማስቴ።

ገላትያ ኤድንከስካንታ ጳውሎስታ ገቅርና
8 ሳብም የ ኤስተርንደታ እሪ፥ ኬታ ይንታ መጤንካ ጮይስ

ማታክባብከስካንታ አይላ ማትሰቶ Ꮊቀቴ።
9 ታ ማቼ የታ ሳብም ኤስተቴ፥ ስግስሰረ ሳበረ የም

ኤስቴ፥ ይና አነታ ኦስ ቶችምሳንደታርኬ መይዳክን ጮይስ
ማታክንባብከስታ ዎገንደር Ꮊስግንደንት ማዳ? አነታ ኬታ
አይላ ማትሰቶ ቆልምካንታ ዝግደቴ?

10 Ꮊክ ማቻን ሰጨን ከስም፥ አርፈንን፥ ለእንምኬ ስለንም
ቦንጅደቴ።

11 ይና የካንታ ዉችኩን እ ጋፍሳንዳ ካምድንኦል እታ የካንታ
ጳዝድቴ።

12 እስመንከስኬ ምችነንከሶ! እታ የም ምግዝድቴ፥ እታ
የም እ ካምድንካንታ የተረ እም ካምከቴ። የታ ዋልቀረ እካንታ
ቦርድሪ ይያከቴ።

13 የ ኤዝድንደትግንዳ እሪምሶ የካንታ ክላ ኬዘንም እ
ኬዛንዳ እታ ሰቀርሶ ዶቅድዬ።

14 እስታ Ꮊዝምና የካንታ ጰጫ የንታዘን ማችንከረ ዎራ፥
እም ቦሳከቴ፥ አነረ እም ይንኤራከቴ። ኬዛርንካ ማቼ ሳብታ
ክታይንችግንዳ፥ ኮትኮግንደረ ክት የሱስ ክርስቶሰምግንዳ
ማስሰቶ እም ሞክሰቴ።

15 ማችንከረ ናኮና ሙዳ ጉርምና Ꮊብሮክ አይሳሬ? የካንታ
ማደስናና አፍይን የንታ ማቼረ ዎራ ዉችተቶ እካንታ የ እምድባብ
የንታ ማትንተን፥ የ እካንታ ይዳክንዳ ሪካየንደትም ማርከርድቴ።

16 ዶፈንን የካንታ እ ኬዛን ኦል ይምኤንባብስ የንዘን ማቾ?
17 ኬታኬና ኤድንከስ ይንደር የም ማስካንታ ጉርደኬ፥

ኡርመንካንታ ካዬ። ኬት ዝግድንዳ የም ዎንዘንካ ፋስተኮ
ከትካንታ Ꮊክ ዳቅሶ የ ገቀርድንግንዳ ማስካንቴ።

18 ኬዛርንካ ማቼ የንታ ገቅርና ኡርመን ካንታ ማቻን የለልታ
ኡርሜ፥ ኮነረ ማት ዝግዝድንዳ ሙዳᎺይካ ዳት እታ የንካ
ክክን እ ዶቅድንደትካ Ꮊክ Ꮊይማታ።

19 እ የም ሶልምድባብ እስታ ይንችንከሶ፥ ክርስቶስ የንታዘን
ክት Ꮊፈርተርን የለልታ የካንታ አነታ እችረት እም የቴ።

20 የንተና እም Ꮊኤርዝድንደትካንታ ማጠርድቴ፥ ታ የንታ
ዎክያር Ꮊፈርስቶ የንካ ክክን መያ ኬዝምካንታ ሶልምድቴ።

አጋረተኬ ሳረተካ ካምስ
21 የታ ሙሴታ ህግንታ ጎያር ቆልምካንታ ዝግድባብ ይና የ

እካንታ ኬዝኔ፥ ህግና Ꮊራ ኮት ጋይዳናንከረ የታ ኤሰራከቴ?
22 አብራሀም ዋልቀንም ይንታ አይለንዘንካ፥ ዋልቃባብም

ገታ ይንታ ኬነንዘንካ ቃስተን ይንች ክታ Ꮊቃንደትም ጭል
ማጻፍናር ጻፍምቴ።

23 አይላ Ꮊቃንደት ኤተንንዘንካ Ꮊፈርስባብ ይንችና ኤታ
ጋይተክንግንዳ Ꮊቄ፥ ገታ ክታ ከነንዘንካ አጥርምስባብ ማቼ
Ꮊድን ጉርም ቃለንግንዴ።

24ኬና ማነንከስ ቃስተን ጫቀንከስም ሰችዝድንኦል፥ ኮና ሪና
ካምስንከስግንዳ ሰድምድንዴ። ዋልቃ ጫቀና ሲና ገቼንዘንካ
ማድንካ፥ አይላትችካንታ ማድባብከስ ይንችንም አጥንዴ፥ ናየረ
አጋሬ።

25 ይና አጋራ አረብ ፍጫር ዶቅድንዳ ሲና ገቸንታ ካርያሬ፥ ታ
ዶቅድንደት የሩሳሌም ካተመን ካምዴ፥ ይንታ ይንችንካ ክክን
ና አይላትቻሬ።

26 ፈ ጭላርንካ ማቻንዳ የሩሳሌም ማቼ ባዛካይሳ ና ዶቅተሬ፥
ናየረ ዎንታ እንደኔ።

27 ጭል ማጻፍናር፥
“የና አጣክንዳ ሴኬኖ! የስም ጉርምሳ፥

የና እችረትካ ጋእርሶ ኤዝዳክንዶ! እልስካ ፍፍካ፥
ክእስ ዶቅድንደትዘንካ ስግስሶ ይንት ዶቅድን ኤተንንታ ይንችና

በተኬ” ኩን ጋይምሶ ጻፍምቴ።
28 ይና እስመንከስኬ ምችነንከሶ፥ የተረ ይሳቅግንዳ Ꮊድን

ጉርም ቃለንታ ይንቼቴ።
29 ኮታይካ ኤታ ጋይታግንዳ አጥርምስባብ፥ ይንችና ሳብ

አያንታ ዎልቀካ አጥርምስባብም ዳይሴ፥ ታየረ ኮትኮግንዴ።
30 ኬዛርንካ ማቼ ጭል ማጻፍና Ꮊሮክ ጋይዳ?

“አይለንምኬ ኮታ ይንቺንም ክክን Ꮊልእሴ፥ Ꮊረታ ጋይሴ

አይለንታ ይንችና ባዛካይሰንደታ ይንችንካ ክክን ባእንም ተያዬ”
ጋይዴ።

31 ኮካንታ እስመንከስኬ ምችነንከሶ፥ ዎታ ባዛ ካይሰንደታ
ይንቾት ዳት ኮት አይለንታ ይንች ካዮቴ።

5
ክርስቶሳር Ꮊፈርድንዳ ባዛካይሳ ዶቅንት

1 ክርስቶስ ባዛካይሳ ዎም ዉችሳንዳ ባዛካይሳ ዎ ዶቃባብዬ።
ኮካንታ የ Ꮊፍሳን ባዛካይሳ ዶቅንተናር ዳቅሶ ዶእከቴ፥ ማቲ
አና ቃስትምሰረ አይላ ቃምበርናር Ꮊይ የድመቴ።

2 እ ጋይድንደትም ኤሰርከቴ፥ የንታ ሶለን ተችካንታ የ ዝግዴ፥
ክርስቶስ ቦድሶ የካንታ መያይንደትም እታ ጳውሎስ የካንታ
ኬዝድቴ።

3 ሶለንም ተችርካንታ ዝግድባብ ሙደና ሙሴታ ህግንም
ሙዳ ቦድንተና ነገዳክንዳ ማትንተን አነታ ዋልቃ ዋልቃባብካንታ
መያ ኬዝድቴ።

4 ሙሴታ ህግካ ጭልምካንታ ዝግድባብከሶ፥ ክርስቶስዘንካ
ፋስምተቴ፥ ሳብታ ዉች እምንተንዘንካ ጎተርተቴ።

5 ዎታ ማቼ ሳብታ አያንካ ጭላትቼንታ Ꮊድን ጉርምንም
አሜንካ ካርዝዶቴ።

6 ክርስቶስ የሱሳር አሜንሶ ዶቅድባብ ማቼ፥ ኬት ሶለን
ተቸርሰረ አና ኬት ተችራክንዳ ማቼረ መያዬ፥ መይድንዳ
ሶልመዘን የድምሶ ፍግዝድንዳ አሜንኔ።

7 ኤና እሪ ክርስቶሰካ ክክን Ꮊቃን የንታ ዶቅንትና ኡርማ
ዶቆ፥ ይና የም ኮተርስባብኬ ዶፈንንካንታ የ ክትምዳክንግንዳ
መርስባብ Ꮊይራ?

8 ኮግንዳ ዶቅድን ዞረና የም ኤልስባብ ሳብንዘንካ ካዬ።
9 ኮነረ “ቶክም እርስና ማጠንም ሙዳ ኡስዝዴ”

ጋይምድንደት ግንዴ።
10ጮይስያር ዎንታ ዶቅድን ዋልቃትቼንዘንካ አብ ገቅር የንታ

ካየንደትም እታ አመንድቴ። የም ዳንድምዝድባብ Ꮊየነረ ማታ
Ꮊየን፥ ፍርደን ተይተሬ።

11 እስመንከስኬ ምችነንከሶ፥ ታካ የለልታ ሶለን ተቸርንጎካ
እ ሳባግድንዳ ማቼ፥ ይና ታ የለልታ አይሁድንከስና Ꮊረተክ

እም ዳይዳ? ኮት ኮግንዳ ማደስናና፥ ክርስቶሰታ ማዝቀልና
ኤድንከስካንታ ጎሀ ማትና ነገዳ ዶቆ።

12 የም ዳንድምዝድባብ ኤድንከስና ከታ ይንታ ሶለን ተች
Ꮊክ ማታክናና ጉሳጋካ!

13 እስመንከስኬ ምችነንከሶ፥ ባዛካይሳ የ ማድንግንዳ
ኤልምተቴ። ባዛካይሳ የንታ ማትንተን ማቼ የንታ ዋሄታ አንግርን
ቦድንታ Ꮊይ ማሰቴ፥ ስግስሶ ዋልቀና ዋልቃባብካንታ ሶልመካ
ፍክሳ።

14 ሙሴታ ህግ ሙደና ዋልቃ ቃለካ ዞክምቴ፥ ኮነረ፥ “የስታ
ላኮይትን የስታ ማታግንዳ ሶልምካ” ጋይድንዴ።

15 ኬዛርንካ ማቼ ክክ ክክ ኬዝካ እክምምድባብከ
ሰቅዝድባብ የ ማቼ፥ ክክ ክክ የ ካይዳክንግንዳ ካርስምከቴ።

አያናር ማትንቲ
16 ይና አያን ጭልንካ ዶእከቴ ጋይድቴ፥ ዋሄተረ አንግርንም

ቦተራከቴ።
17 Ꮊረታ ጋይሴ ኤታ አንግር አያን ጭልን ዝግዳክንደትም፥

አያን ጭልነረ ኤታ አንግር ዝግዳክንደትም አንገርዴ፥ ኬና ክክ
ክክ ዳዉጭምድን ኦል፥ የ ዝግድንደትም ይተራከቴ።

18 አያን ጭልንካ የ ጎርስምሴ ሙሴታ ህግንታ ጎያር ካየቴ።
19 ኤታ አንግርታ ፍክስና መየከ፥ ከቴረ በልም፥ ቱና፥ ኦካ፥
20 አብ ሪይም ጮይስዬ ጋይሶ ጎይን፥ ብታ፥ ይምኤሪ፥

ዋጭመም አምስስ፥ ቀምስ፥ ስነር ማተም ሶልማ፥ ፋስም፥
ኤታዘን ዙዝም፥

21 አብ ኤታ ጋጵንታ ዝጋይባብ፥ ጎዝ፥ ጎማር ጎርዝድን
ይግ፥ ኬት ከናከስግንደን ካምድንዴ። እሪምሶ እ የም
ኤግዝምሳንግንዳ ታየረ የም ኤግዝምዝድቴ፥ ኮግንደካ
ዶቅድባብ ሙደና ሳብታ ባንችምን ተያየኬ።

22 አያን ጭልንታ አፍና ማቼ ሶልማ፥ ጉርም፥ ሳራትች፥
ዳንዳእ፥ Ꮊልስም፥ ላቅም፥ አመንም፥

23 ቡዳርንካ አብንካንታ አተርድባብ፥ ይንታ ማተንም ቆሌ።
ኬት ኬናከስግንደን ማሪድን ህግ ካዬ።

24 ክርስቶስ የሱሰታ ማችባብ ኤድንከስ ዳቅል አንግርንምኬ
ዝግመትን የካ ሮክተኬ።

25 አያን ጭልንካ ዎ ዶቅድንዳ ማቼ፥ አያን ጭልና ዎም
ጎርዝድንደትካ ዎ ዶቃ።

26 ክክ ክክ ዎታ ዳቅል ፍክስካንታ አምስሰርንደትኬ
ቀምስመሮቶ ዉች ጎፍስምካ ዎ Ꮊይጋየራ።

6
ኤድ ሙደንካንታ ኡርማ ይይንታ

1 እስመንከስኬ ምችነንከሶ! ዋልቃ ኤች ጎመታ ዋሪ አርድሶ
Ꮊፈርሴ አያን ጭልንካ ማችባብከስ የታ ቡዳርንካ አትርካ
ክትም ማስ የም ዝግዝዴ። ኬዛርንካ ማቼ የና ይና የስ
ጰጭምተራክንግንዳ የስታ ማተንም ካርስካ።

2 የንታ ዋርንካ ዋልቃባብ አብንከስታ ባለንም ባላ፥ ኮግንዳ
ይተካ ክርስቶሰታ ህግንም የታ ቦተረቴ።

3 ዋልቃ ኤድ አብንከዘንካ ስግ ክትም ማዝድሪ ካያናና፥ እታ
አብንዘንካ ስግቴ ጋይድባብ ይንታ ማተንም ገስዝዴ።

4 ዋልቃ ዋቅልቀና ይንታ ይተንም ሰዳጋካ፥ ኮታ ቡሪ አብ
ኤድንካ የካ ይንታ ማተንም የክሳክሳ፥ ይንታ ማታ ካንታ ይ
ጋይርድንደትም Ꮊብዴ።

5 ኮካንታ ዋልቃ ዋልቀና ይንታ ማታ ባለንም ባል ዝግዝዴ።
6 Ꮊየረ ሳብታ ቃለንም ኤስካንታ ዝግድባብ ኡርማ ማቻን

ሪ ሙደን ኤስንባብካ ክክን ካስምዴ።
7 የንታ ማተንም Ꮊይገስሰቴ፥ ሳብዘን Ꮊይለቀቴ። ኤድ ይ

ማዝድንደትም ኮትም ስክተሬ።
8 ኤታ አንግርታ ገቅርንም ጮችካንታ ማዝድባብ ኤታ

አንግርዘንካ ደእንም ስክተሬ። አያን ጭልንም ጉርምስካንታ
ማዝድባብ ማቼ አያን ጭልንዘንካ ስለንካ ዶቅድን ሰንፔንም
ስክተሬ።

9 ኮካንታ ኡርማ ሪንም ይተንዘንካ Ꮊይ ዎ ቦዘራ፥ Ꮊድን
ጉርምን ዎ ተቻክንዳ ማቼ ሰጨና የልድንካ ስክምን ስክተሮቴ።

10 ይና ሰጫ ዎ Ꮊፍሴ ኤድ ሙደንካንታ ስግስሰረ አሜንድን
ኤሀ ኤድንከስካንታ ኡርማ ሪም ይተሮቴ።

በእንታ ዞረንኬ ሳራትቸንካ
11 Ꮊስግንዳ ዶቅድን ባካ ፍደልንከስካ የካንታ እስታ አንካ

እ ጻፍሳንደትም ሰድከቴ!
12 የ ሶለን ተቸርድንግንዳ የም ማእዝድባብ ማልጎካ ኡርማ

ማትሶ Ꮊፍርካንታ ዝግድን ኤድንከሰኬ፥ ኮም ይድባብከሰረ
ክርስቶሰታ ማዝቀልንዘን ደእንጎካ ዳይርና ከታዘን የልዳክንግንዳ
ጋይሴ።

13 ኬታ የንታ ዋሄንታ ሶለንም ተችስካ ጋይርምካንታ
ዝግሰኮ ዳት፥ ሶለንም ይንታ ተቸርስባብከስ ሙሴታ ህግንም
ካርዝድባብ ካየኬ።

14 ዎንታ ጮይስን የሱስ ክርስቶስታ ማዝቀልንዘንካ አብ
ጋይርና እዘንካ ጎተራ፥ ኮትኮ ማዝቀልንካ ፍጫሙደንታ ሪና
ደእም ካምድንደትካ እዘንካ ፋስምቴ፥ እተረ ፍጫሙደንታ ዳቅል
ሪንዘንካ ፋስምትቴ።

15 ሶለንም ተችርነረ ማታ ተቸርክሳ ነግነረ መያዬ፥
መይድንደና ክርስቶሳር ክላ አጥር ማትኔ።

16 ኮ ክተንም ጎርስምድባብ ሙደንኬ ሳብታ ገርነና ማችባብ
እስራኤልንከስካንታ ሳራትቸንኬ አጭርንካ ማታ።

17 በእንተዘን እ ጋይድንዳ እታ የሱሳካንታ ጋይስቶ እ
ተያን ማጠንታ አፍንን እስታ ዋሄንዘን ባልትቴ፥ ናየረ የሱሰታ
ፍክስንባብ እ ማቻንደትም ሰጅድንካንታ ኮዘንካ ፈንክ Ꮊየነረ
እም ማእሳዬ።

18 እስመንከስኬ ምችነንከሶ! ጮይስ የሱስ ክርስቶሰታ ዉች
እምንተና የንካ ክክን ማታ! አምንኤ።

